
Нуӧдісны 2013 во вылӧ да 2014 -2015 воясся планӧвӧй кадколаст кежлӧ Коми Республикаса сьӧмкуд бала кузя общественнӧй кывзӧмъяс

Дінмулысь финансӧвӧй документсӧ петкӧдліс Коми Республикаса Юралысьӧс вежысь — Коми Республикалӧн сьӧм овмӧсса министр Владимир Тукмаков.

2013 -2015 вояс вылӧ сьӧмкуд политикалысь индӧма медшӧр туйвизьяс: оланпастэчас боксянь быть збыльмӧдны социальнӧй пособиеяс да компенсацияяс мынтӧм кузя урчитӧм могъяссӧ; пӧртны олӧмӧ могъяссӧ йӧзӧс велӧдан, дзоньвидзалун видзан, культура да спорт юкӧнын; а сідзжӧ збыльмӧдны медшӧр могъяссӧ, кутшӧмъясӧс индӧма Россия Федерацияса Президентлӧн 2012 во ода-кора тӧлысь 7 лунся индӧдъясын.  Владимир Тукмаковлӧн юӧртӧм серти, локтан вояс вылӧ сьӧмкуд политика лӧсьӧдігӧн торъялана аслыспӧлӧслунӧн лоӧ сійӧ, мый вежсьӧ транспорт вот арталан норматив, мый 2013 вося тӧвшӧр тӧлысь 1 лунсянь кутас воны Коми Республикаса сьӧмкудйӧ 100 % мында.

2013-2015 вояс вылӧ республиканскӧй сьӧмкуд балаын артыштӧма та мында сьӧм:

2013 во:

ӧтувъя чӧжӧс — 48 миллиард 901 миллион шайт;

ӧтувъя рӧскод — 54 миллиард 261 миллион шайт;

дефицит — 5 миллиард 360 миллион шайт.

2014 во:

ӧтувъя чӧжӧс — 50 миллиард 136  миллион шайт;

ӧтувъя рӧскод — 56 миллиард 897 миллион шайт;

дефицит — 6 миллиард 761 миллион шайт.

2015 во:

ӧтувъя чӧжӧс — 53 миллиард 905 миллион шайт;

ӧтувъя рӧскод — 59 миллиард 664 миллион шайт;

дефицит — 5 миллиард 759  миллион шайт.

2013 во вылӧ вотысь ӧтдор чӧжӧсын артыштӧма 621 миллион шайт Коми Республикаса дінму да межмуниципальнӧй тӧдчанлуна автомашина туйяслы ущерб вӧчӧмысь «Ухта-Торжок» магистральнӧй биару провод система объектъяс стрӧитігӧн (1 ӧчередь) Коми Республикаса Веськӧдлан котыр да «Ямалгазинвест» компания костын кырымалӧм артмӧдчӧм серти.

Таысь ӧтдор, 2013 воын артыштӧма 750 миллион шайт водзӧстӧг воӧм сьӧмӧн. На пиысь 500 миллион шайт — Коми Республикаса Веськӧдлан котыр да Новолипецкӧй металлургическӧй комбинат костын, да республикаса Веськӧдлан котыр да «Воркутауголь» ВАК костын ёртасьӧм йылысь артмӧдчӧмъяс серти. 250 миллион шайт артыштӧма босьтны «Газпром трансгаз Ухта» ИКК-лысь водзӧстӧг сьӧм сёрнитчӧм серти.

 Проектын водзӧстӧг воӧм сьӧмӧ артыштӧма сьӧмкудкостса трансфертъяс федеральнӧй сьӧмкудйысь: 3 миллиард 896 миллион шайт 2013 во вылӧ, 2 миллиард 463 миллион шайт 2014 во вылӧ да 2 миллиард 486 миллион шайт 2015 во вылӧ.

«Сьӧмкуд балалысь медшӧр параметръяс лӧсьӧдігӧн рӧскод серти 2014 во вылӧ да 2014 да 2015 воясся планӧвӧй  кадколаст вылӧ босьтӧма лыд вылӧ Коми Республикаса республиканскӧй сьӧмкудйысь рӧскод индексируйтан татшӧм параметръяс: социальнӧй отсӧг сетӧм вылӧ рӧскод содӧм социальнӧй мынтӧмъясӧн, пособиеясӧн, сьӧма ошкӧмъясӧн социальнӧй туйвизя Коми Республикаса нормативнӧй актъяс серти, 2013 вося ӧшым тӧлысь 1 лунсянь 5,6 % вылӧ, 2014 вося ӧшым тӧлысся 1 лунсянь 5,2 % вылӧ, 2015 вося ӧшым тӧлысь 1 лунсянь 5,0 % вылӧ. Артыштӧма содтыны стипендиальнӧй фонд 2013 вося кӧч тӧлысь 1 лунсянь 5,5 % вылӧ, 2014 вося кӧч тӧлысь 1 лунсянь 5 % вылӧ, 2015 вося кӧч тӧлысь 1 лунсянь 5 % вылӧ», - пасйис аслас докладын В.Тукмаков.

Сійӧ пасйис, мый торъя мога уджтасъяс вылӧ подуласьӧмӧн республиканскӧй сьӧмкуд этапъясӧн лӧсьӧдӧм серти оланпас балаын артыштӧма содтӧдъяс Коми Республикаса канму уджтасъяс збыльмӧдӧм вылӧ сьӧмкуд ассигнованиеяс юклӧмӧн. Ставсӧ найӧс ӧтувтӧма блокъясӧ: «Выль бур оланног» - 8 уджтас, «Экономика инновационнӧя сӧвмӧм да сійӧс модернизируйтӧм» - 7 уджтас, «Канмусянь бура веськӧдлӧм» - 3 уджтас.

«2013 во вылӧ Коми Республикаса канму уджтасъяс збыльмӧдӧм вылӧ сьӧмсӧ артыштӧма 51 миллиард 220 миллион шайт, 2014 во вылӧ — 51 миллиард 689 миллион шайт, 2015 во вылӧ — 54 миллиард 180 миллион шайт.  Коми Республикаса канму уджтасъяс збыльмӧдӧм вылӧ удельнӧй рӧскод сьӧктаыс 2013 во вылӧ — 94 % мында, 2014 да 2015 вояс вылӧ — 91 % мында», - висьталіс В.Тукмаков.

Сьӧмкуд лӧсьӧдӧм кузя аслас видзӧдлас йылысь висьталіс Коми Республикаса Каналан Сӧветлӧн сьӧмкуд, вот да экономическӧй политика кузя комитетса веськӧдлысь Игорь Ковзель.

«Тайӧ сьӧмкудлӧн медшӧр торъяланаторйӧн лоӧ сэтшӧмтор, мый сійӧс лӧсьӧдӧма канму уджтасъяс подув серти. Ставыс тыдалана да сы вӧсна дінмулысь сьӧмсӧ лоӧ видзӧма колана ногӧн. Став сьӧмысь 60 % вичмас социальнӧй юкӧн вылӧ да республикаса миян олысьяс водзын социальнӧй могъяс збыльмӧдӧм вылӧ», - пасйис аслас сёрниын Игорь Ковзель.

Общественнӧй кывзӧмъяс дырйи участникъяс висьталісны ассьыныс вӧзйӧмъяссӧ, кутшӧмъясӧс, Владимир Тукмаковлӧн юӧр серти,кутасны видлавны Коми Республикалӧн Каналан Сӧветса депутатъяскӧд оланпастэчас водзӧ вылӧ лӧсьӧдігӧн.

